Бәхетең үз кулыңда
(Сыйныф сәгате)
Лилия ШАКИРОВА,

Саба гимназиясенең югары квалификация категорияле математика укытучысы, сыйныф җитәкчесе
Максат. Укучыларда әхлак сыйфатлары нигезләрен формалаштыру. Аларны үз-үзенә, кылган гамәлләренә, иптәшләренең тәртибенә дөрес бәя бирергә өйрәтү; «Нәрсә ул бәхет?» дигән темага уйланырга мәҗбүр итеп, тормышта үз урыннарын табарга ярдәм итү. Балаларның үз фикерләрен ачык, матур итеп башкаларга җиткерә, дәлилләп күрсәтә белүләренә ирешү. 
Җиhазлау. Казыйханов В. Әхлак дәресләре; «Бәхетең үз кулыңда» дигән темага презентация.
Сыйныф сәгате «Бәхет кошы» (Р.Хәкимҗанов шигыре, В.Агапов көе) дигән җырны тыңлау белән башланып китә.
Укытучы. Хәерле көн, укучылар! Кәефләрегез ничек? Бик яхшы, мин сезнең кәефегез көн дәвамында да шулай яхшы булуын телим. Ә хәзер, елмаеп, бер-берегезне сәламләгез. Шундый күтәренке кәеф белән, елмаеп сыйныф сәгатен башлыйбыз.

Укучылар, без бергәләп хат язган идек, хәзер шуны кабат укып үтик әле.

«Исәнмесез, Татарстанда укучы яшьтәшләребез! Сезгә Саба гимназиясенең VI А сыйныфы укучылары яза. Без – 18 кыз һәм 9 егет – бер тату гаилә булып, һәр эшне бергәләп башкарабыз, укуда да сынатмыйбыз.  Гимназиябездә 996 укучыга 95 укытучы һәм тәрбияче белем бирә. Без фәннәрне яхшы билгеләренә генә үзләштерәбез, олимпиадаларда катнашабыз, бик күп түгәрәкләргә йөрибез. Матур кичәләр үткәрергә дә өлгерәбез. Күптән түгел «Шома бас» фестивалендә I урынны алдык, «Билен кысып буган, диләр», «Эх, сез, матур кызлар!» дигән кичәләр бик күңелле үтте. 400 кг нан артык макулатура тапшырып, I урынны алдык. Картлар йортына барып, концерт күрсәттек.
Татарстан мәктәпләренең башка кызлары һәм егетләре дә сынатмыйдыр. Сезгә зур уңышлар, сәламәтлек, бәхет-шатлык теләп, VI А сыйныфы укучылары. 
19 май  2014 ел». 

Укучылар, сыйныф сәгатен башлап җибәргәндә уңышларыбызны, игелекле эшләребезне искә төшерүебез тикмәгә генә түгел. Без бүген кеше тормышында бик мөһим булган әйбер турында сөйләшербез. Нәрсә икән ул? Шигырьне игътибар белән тыңлап карыйк әле.

(Н.Дәүлинең «Бәхет» дигән шигырен укый.) 

Бәхетлеме кеше дөньяда? 

Ай туганда җиргә туса да,
Бишегендә көлеп ятканда, 
Күз тиярлек матур булса да.

Туган җирен анам димәсә, 

Анам диеп янып көймәсә, 

Чишмә суын учлап эчкәндә 
Йөрәгендә шатлык сизмәсә. 

Нигә туган кеше дөньяга? 

Бәхетлеме кеше дөньяда? 

(Укучылар җавап бирә.)

Нәрсә соң  ул бәхет? Бүген без нәкъ шул турыда сөйләшергә җыелдык. 
II. Төп өлеш.

Укытучы. Бүгенге сыйныф сәгатебез «Бәхетең үз кулыңда» дигән темага багышланыр.
Замана үзгәргән саен, бәхет төшенчәсенә яңа мәгънәләр өстәлә. Кайчандыр бер телем икмәк табу да зур бәхет саналган. Бүген исә бәхет турында икенче төрле фикер йөртелә. Әйдәгез, сезнең уй-фикерләрегез белән танышыйк әле. 

Төркемнәргә бирем. Сөйләшүдә  5 төркем катнаша. Бер минут уйлаганнан соң, төркемнән бер кеше җавап бирә.
1 нче бирем. Нәрсә ул бәхет? Кешене нәрсә бәхетле итә? 
• Ике малай хоккейдан кайта. Үзара бәхәсләшеп тә алалар, төрткәләшә дә башлыйлар. Шулвакыт яннарына чит ил машинасы килеп туктады. Тәрәзәсен тиз генә төшерде дә, машинадан да чыкмыйча, Равил абыйларның кайда торганлыгын сорады. Малайлар өйрәтеп җибәрделәр.
– Эх, бар да соң бәхетле кешеләр! – диде Илдар.
– Әйтәсең бармы?! – дип килеште дусты белән Рамил. 

Сөйләшә-сөйләшә чит ил машинасы туктаган җиргә килеп тә җиттеләр. Һәм шып туктап калдылар: машинадан коляскада баягы абый төшеп килә иде...
• Алсу белән Алинә кичәдән кайтып килә. Көлешәләр, шаярышып бер-берсен этеп тә җибәрәләр. Шул ук вакытта кочаклашып та алалар. Артларыннан Ләйсән килә. Сиздермәскә тырышса да, аның борчулы икәне күренә. Ул кызлар янына килә алмый, аларны бик нык үпкәләтте шул ул. Дусларсыз бик авыр аңа.

• Ата-ана өчен бала хәсрәтеннән дә авыры юктыр. Күршебездә яшәүче япь-яшь егет наркотик колына әверелде. «Бернинди дә байлык кирәкми, улымны гына саклап каласы иде», – дип елый әнисе.

• Шушы көннәрдә Саба гимназиясендә «Саф йөрәкләр» ирекле отряды төзелде. Анда укучылар шефлык, тимурчылык, игелекле эшләр башкару белән шөгыльләнә. Инде планга беренче акцияләр кертелде, һәм хәзер отряд уйлаганнарны тормышка ашыру өстендә эшли.

• Шәмәрдән җирлегендәге чиркәүгә Кукмара районы егетләре 20 дән артык тәрәзәне үз акчаларына эшләп, куеп китте. Менә бит күңелендә иман нуры булган, кешеләргә шәфкать итү теләге яшәсә, нинди милләттән булуы да киртә була алмый. Бер-береңә хөрмәт белән карау кирәк. Гел шулай ярдәмләшеп яшик.
Нәтиҗә. Бәхет – күңел халәте. Бәхет – тулы канәгатьләнү халәте һәм хисе. Намуслы хезмәт белән яшәгән, гомер иткән кеше үзен чын бәхетле дип саный. Чын бәхетне тою өчен кеше бераз кыенлык та күрергә тиеш. Бик күпләрне бәхетле иткән кеше бәхетле кеше була. Янәшәдәгеләр белән уртак тел таба белү, эш ярату бәхетле итә. Сәламәтлек белән кайгы-хәсрәтсез яшәү – зур бәхет.

Тезләнәм чишмәләреңә,

Бетми тик сусау гына.

Мин бәхетле бары тик син

Бәхетле булсаң гына.     

                                    Сибгат Хәким

2 нче бирем. Мәсьәлә чишү.  

К.Насыйриның «Китаб-әт-тәрбия», «39 тәрбия» хезмәтеннән өзек: «Хикмәт мал дигән нәрсә – гомерне тынычлык белән кичергән өчендер; түгелдер ки, фәкать мал җыймак өчен. Бер акыл иясеннән сорадылар: «Изге бәхетле кемдер, явыз бәхетле кемдер? – диделәр. Ул кеше әйтте ... »? Нәрсә диде? Сезнеңчә ничек ул? (РЕЛЛИ РОБИН – янәшә утыручы күршесе белән чиратлап фикер алышалар. Таймер – 30 секунд.) 

Өзекнең дәвамы укыла: 

«Изге бәхетленең галәмәте шулдыр ки, дөньяда сакланучан булыр, ахирәтне онытмас, гыйбрәтчән булыр ... аз сүзле булыр ... хәрәмнән сакланыр, кече күңелле булыр, юмарт булыр, шәфкатьле булыр. Әмма явыз бәхетле шулдыр ки мал җыярга хирыс булыр, нәфесенә иярер, күп сөйләшер ... явызларны яратып, явыз холыклы булыр, шәфкатьсез булыр, саран булыр, үлемне онытыр. Әй, угыл, изге бәхетле бул, явыз бәхеттән саклан». 

3 нче бирем. Бәхет белән бәйләнешле нинди мәкальләр, әйтемнәр беләсез? Укучылар мәкальләр әйтә, аңлатмалар бирә.
• Бәхет пыяла кебек, сакламасаң уала.
• Акыллы кеше бәхетне көтеп ятлый.
• Үз-үзенә ышанган кеше бәхетле була.
• Бәхет җирдән чыкмас, тирдән чыгар.
• Ызгышкан җирдән бәхет качар.
• Бәхете ташып торса да, усал кеше – бәхетсез.
• Бәхет атта барганда, бәхетсезлек җирдә йөри.
• Бәхет теләктә түгел, беләктә hәм йөрәктә. 

4 нче бирем. Мин сезгә бер гыйбрәтле хикәя тәкъдим итәм. Соңыннан син янәшә утыручы иптәшең белән фикер алышырга тиеш буласың. Асыл фикере нидә?

(СИНГ РАУНД РОБИН –  җавапны бер тапкыр түгәрәк буенча чиратлап әйтеп чыгалар. Таймер – 1 минут.)

«Урман юлыннан баручы өч бертуган угылга коега егылып төшкән Бәхет очрый. Беренче угыл аннан акча сорый, күп акчага күмелеп, шатланып ул юлын дәвам итә. Икенчесе исә зур, күп катлы йорт таләп итә һәм зур йортына ашыга. Өченчесе исә коега иелә:

 – Сиңа ни кирәк, егет? – дип сорый аннан Бәхет.

– Ә сиңа? – ди егет.

– Чыгар мине коедан, – дип үтенә Бәхет.

Өченче угыл, аңа кулын сузып, коедан чыгарга булыша һәм юлын дәвам итә. Ә Бәхет аның янәшәсеннән атлый...»
Фикерләр тыңлана.

5 нче бирем. Укучылар, әйдәгез хәзер алда сөйләгәннәрне гомумиләштереп карыйк. Безгә МОДЕЛЬ ФРЕЙЕР ярдәмендә бәхет төшенчәсен аңлатырга, төп билгеләрен санарга, мисаллар һәм капма-каршы мисаллар китерергә кирәк булачак. Һәр төркем бер модель ясарга тиеш була.

Ярдәмлеккә мөрәҗәгать итә аласыз: 

	намуслы хезмәт
	яхшы кәеф
	шәфкатьлелек

	тәмле ашау
	кеше хисабына яшәү
	яхшы уку

	ярдәм итү
	мәрхәмәтлелек
	балалар

	елмаю
	акча
	ышанычны аклау

	матур киенү
	яхшы йорт
	сабырлык

	сәламәтлек
	тынычлык
	ир-атка авыр йөкне үз җилкәсенә алу

	кәеф-сафа кору
	аңлашу
	гаиләдә татулык

	яраткан эш
	ялгызлык
	ышанычлы дуслар


III Йомгаклау өлеше.

Укытучы. Бәхет – күңел халәте, омтылышларның тормышка ашуы ул.

Бүгенге сөйләшүгә нәтиҗә ясар вакыт та җитте. Бәхет өчен күп кирәкми. Позитив психология өлкәсендә танылган белгеч, профессор Д.Мейерс сүзләренә караганда, һәркемнең бәхете үз кулында. Тик моның өчен кайбер киңәшләрне генә истә тотарга кирәк:
1. Үз-үзеңне хөрмәт ит!

2. Вакытыңны контрольдә тотарга өйрән!

3. Кешеләргә булыш! 

4. Яраткан эшеңә hәм шөгылеңә тулаем бирел! 

5. Әгәр күңелсезлеккә тарыгансың икән, кәефеңне төшермә! 

6. Елмай! Син бәхетле!

Бәхетегез үз кулыгызда. Шуны онытмасагыз иде.

(Бергәләп «Бәхеттә, шатлыкта» җыры башкарыла. Истәлеккә киңәшләр язылган «Бәхетең үз кулыңда» дигән календарьлар тапшырыла.) 

